
Yfirlit frjómælinga á Akureyri sumarið 2011 

 
Frjómælingar hófust 19. apríl og stóðu fram undir septemberlok eða í 160 daga. Mælingar gengu nær 
hnökralaust fyrir sig. Nýr mótor fór að hökta um miðjan júní og var þá skipt um hann. Skekkjan sem 
af þessu hlaust er væntanlega lítil þar sem frjótími grasa var ekki kominn í gang og frjótölur hjá birki 
orðnar lágar. 

Heildarfjöldi frjókorna varð 3208 í rúmmetra lofts sem er um 19% umfram meðaltal áranna 1998–
2010. Frjókorn af grasætt reyndust algengust, 1450, og voru í meðallagi. Birkifrjó voru 649, rétt yfir 
meðallaginu sem er 608. Asparfrjó urðu þrefalt fleiri en í meðalári (333) og fjöldi súrufrjóa (58) var í 
við hærri en í meðalári. Öll önnur frjókorn og gró, alls 20 mismunandi gerðir, reyndust 718, sem er 
nærri 50% fleiri en í meðalári. Í töflunni hér fyrir neðan eru allar frjó- og grógerðir tíundaðar. Þeim er 
raðað eftir fjölda í hóp. 

Tafla. Frjó- og grógerðir á Akureyri sumarið 2011, raðað eftir fjölda.  
 

Fyrsta frjókornið mældist 22. apríl. 
Það var víðifrjó, tveimur dögum 
seinna voru lyngfrjó í lofti.  

Fyrsta asparfrjóið mældist 30. apríl. 
Næstu þrjár vikur mældust þau 
nánast hvern dag. Hámarkið varð 7. 
maí þegar 65 asparfrjó reyndust vera 
í hverjum rúmmetra lofts. Upp úr 20. 
maí komu asparfrjó stopult fyrir 
fram í miðjan júní. Heildarfjöldinn 
reyndist 333 frjó, meira en þrefaldur 
skammtur meðalárs, og það mesta 
sem mælst hefur til þessa á Akureyri. 

Fyrsta birkifrjóið mældist 30. apríl. 
Framan af maí komu þau stopult 
fyrir og frjótölur voru lágar. Frá 22. 
maí komu þau fyrir hvern dag fram 
til 16. júní. Birkifrjó héldu áfram að 
mælast fram til 7. júlí með þremur 
dags hléum. Samkvæmt þrengstu 
skilgreiningu á frjótíma stóð hann 
yfir í 34 daga eða frá 31. maí til 4. 
júlí. Frjótalan fór hæst í 139 þann 4. 
júní. Heildarfjöldinn varð 649 sem er 

lítið eitt yfir meðalfjölda áranna 1998–2010 og það sjötta hæsta sem mælst hefur frá upphafi mælinga 
1998.  

Það var langt liðið á júní þegar fyrsta grasfrjóið mældist 19. júní. Grasfrjó komu stopult fyrir og 
frjótölur voru lágar framan af, en frá 30. júní voru þau nær sleitulaust í loftinu fram til 20. september. 
Þann 15. ágúst og 4. september mældust engin grasfrjó. Samfelldur frjótími grasa í ár telst vera 84 
dagar. Samkvæmt þrengstu skilgreiningu á frjótíma stóð grastíminn hins vegar yfir frá 12. júlí til 18. 
september eða í 69 daga. Frjótalan varð hæst 235, þann 30. ágúst. Hún fór þrisvar yfir 100 í sumar, 
þeir dagar voru allir í ágúst. Heildarfjöldi grasfrjóa varð 1450 og hafa fimm sinnum mælst fleiri en í 
ár. Ágúst reyndist aðalgrasmánuðurinn með 958 grasfrjó, í júní mældust þau aðeins 7, í júlí 313 en í 
september 172 sem er óvenjumikið, enda tveggja stafa frjótölur að mælast svo seint sem upp úr 
miðjum september. Frjótala grasa fór fyrst yfir 10 þann 11. júlí og í september kom það sjö sinnum 
fyrir. Þannig varð grastíminn óvenju langdreginn fram á haustið á Akureyri. 

Frjó- eða grógerð Latneskt heiti 
Fjöldi frjókorna 

í m
3
 lofts 

Gras Poaceae 1450 
Birki Betula 649 
Ösp Populus 333 
Rósaætt Rosaceae 133 
Fura / greni Pinus / Picea 105 
Túnsúra o.fl. Rumex 58 
Stör Carex 54 
Lyng Ericales 46 
Víðir Salix 46 
Sveipjurtaætt Umbelliferae 25 
Elfting Equisetum 22 
Yllir Sambucus 15 
Netla Urtica 11 
Einir Juniperus 8 
Brjóstagras Thalictrum 6 
Fífill Compositae Cichorioideae 6 
Kattartunga o.fl. Plantago 6 
Elri (ölur) Alnus 4 
Sefætt, m.a. hærur Juncaceae 4 
Sóley Ranunculus 4 
Barnamosi Sphagnum 3 
Mjaðjurt Filipendula 3 
Körfublóm, tungukrýnd Ambrosia 2 
Óþekkt / ógreind incognito 215 



Súrufrjó sást fyrst 4. júní. Þau komu fyrir að venju með löngum og stuttum hléum fram í lok ágúst. 
Heildarfjöldinn varð 58 og frjótalan fór hæst í 6 tvisvar sinnum í júli, þann 12. og 28. Tveir aðrir frjó-
kornahópar, rósaættin og furur, voru algengari en súrufrjóin í frjófallinu á Akureyri í sumar (sjá töflu). 

Heildarfrjómagn og skipting í helstu frjógerðir 1998 – 2011       

Þegar á heildina er litið reyndist ágúst frjóríkasti mánuður sumarsins með 1109 frjó í rúmmetra lofts. 
Næstur í fjölda var júlí með 811. Maí og júní voru með 465 og 603 frjókorn, 208 mældust í september 
og 12 í apríl. Apríl og júní voru undir meðallagi en hinir fjórir mánuðirnir voru með frjókorn yfir 
meðallagi áranna 1998–2010. Sumarið 2011 skipar sér í hóp fjögurra sumra með heildarfrjómagn yfir 
3000 (sjá súlurit). 

Að jafnaði fóru um 20 frjókorn um hvern rúmmetra andrúmslofts á sólarhring sumarið 2011. Flest 
voru þau 30. ágúst, 248, en þann dag voru grasfrjó í hámarki. Frjókorn voru í lofti alla daga frá 24. 
apríl til 23. september með einni undantekningu þann 15. ágúst en þann dag mældust engin frjókorn. 
Aðeins sex dagar reyndust vera án frjókorna á mælitímabilinu 2011, fjórir í apríl, einn í ágúst og einn í 
september. 

Samkvæmt veðurfarsyfirlitum Veðurstofunnar var meðalhiti á Akureyri yfir meðallagi í júlí og 
september og í apríl þegar frávikið reyndist +2,7°. Hiti í maí, júní og ágúst var undir meðallagi, þó 
einkum í júní þegar hiti reyndist 2,4° undir meðallagi. Úrkoma var meiri en í meðalári bæði í maí og 
september. Júlí reyndist hins vegar óvenju þurr. Fyrri hluti maí var þurr og hlýr að tiltölu sem skýrir 
góðar heimtur á asparfrjóum. Hins vegar skiluðu birkifrjóin sér að stærstum hluta í júní þrátt fyrir 
kalda tíð þá en birkifrjó voru óvenju lengi í lofti eða fram undir miðjan júlí sem hugsanlega er 
afleiðing kuldans. Kaldur júní seinkaði grassprettu og þar með frjódreifingu og má segja að frjótími 
grasa hafi ekki hafist að ráði fyrr en talsvert var liðið á júlí. Ágúst var aðalgrasmánuður sumarsins, 
eins og jafnan áður, og reyndust grösin eiga enn töluvert eftir þegar kom fram í september, en aðeins 
einu sinni áður hafa grasfrjó verið fleiri í september (það var haustið 2001). Þrátt fyrir óhagstætt 
tíðarfar fyrir gróður á Norðurlandi þá var sumarið 2011 eitt fjögurra mestu frjósumra frá upphafi 
mælinga 1998. 
 

Í október 2011 

